
Annotatsiya. Maqolada sanoat kooperatsiyasi sharoitida temir yoʻl mashinasozligi korxonalarining iqtisodiy integrat-
siyalashuv mexanizmlari tadqiq etilgan. Integratsiyaning vertikal, gorizontal, shartnomaviy va mulkiy shakllari nazariy 
jihatdan tizimlashtirilib, Oʻzbekiston amaliyotidagi mexanizmlar - xolding ichki integratsiyasi, tarmoqlararo memorandum-
lar, ishonchli boshqaruv va xususiylashtirish hamda xorijiy kompaniyalar bilan texnologik alyanslar tipologiyasi ishlab 
chiqilgan. Mexanizmlar mulkiy integratsiya darajasi va texnologik oʻrganish salohiyati boʻyicha pozitsiyalashtirilgan, davlat 
tomonidan qoʻllab-quvvatlash vositalarining integratsiyaga taʼsiri baholangan hamda integratsiya shaklini tanlash va uning 
sof iqtisodiy samarasini aniqlashga doir yondashuv taklif etilgan.

Kalit soʻzlar: iqtisodiy integratsiya, vertikal integratsiya, sanoat kooperatsiyasi, temir yoʻl mashinasozligi, qoʻshma korx-
ona, ishonchli boshqaruv, texnologiya transferi.

Аннотация. В статье исследованы механизмы экономической интеграции предприятий железнодорожного 
машиностроения в условиях промышленной кооперации. Теоретически систематизированы вертикальная, 
горизонтальная, договорная и имущественная формы интеграции, разработана типология механизмов, 
применяемых в практике Узбекистана: внутрихолдинговая интеграция, межотраслевые меморандумы, 
доверительное управление и приватизация, а также технологические альянсы с зарубежными компаниями. 
Механизмы позиционированы по степени имущественной интеграции и потенциалу технологического обучения, 
оценено влияние инструментов государственной поддержки на интеграцию, предложен подход к выбору формы 
интеграции и определению её чистого экономического эффекта.

Ключевые слова: экономическая интеграция, вертикальная интеграция, промышленная кооперация, 
железнодорожное машиностроение, совместное предприятие, доверительное управление, трансфер технологий.

Abstract. This article examines the mechanisms of economic integration among railway engineering enterprises in the 
context of industrial cooperation. Vertical, horizontal, contractual, and ownership-based forms of integration are theoret-
ically systematized, and a typology of mechanisms employed in Uzbekistan is developed, encompassing intra-holding 
integration, intersectoral memoranda, trust management and privatization, and technological alliances with foreign com-
panies. These mechanisms are positioned according to their degree of ownership integration and technological learning 
potential. The influence of government support instruments on integration is assessed, and an approach to selecting an 
integration form and determining its net economic effect is proposed.

Keywords: economic integration, vertical integration, industrial cooperation, railway engineering, joint venture, trust man-
agement, technology transfer.

K I R I S H
Temir yoʻl mashinasozligi — yuqori texnologik talablar, uzoq ishlab chiqarish sikli va katta kapital sigʻimi 

bilan ajralib turuvchi tarmoq. Bunday sharoitda alohida korxonaning raqobatbardoshligi uning boshqa ishlab 
chiqaruvchilar, yetkazib beruvchilar va texnologiya egalari bilan qanchalik chuqur integratsiyalashganiga 
bogʻliq. Oʻzbekistonda harakatlanuvchi tarkibni yangilash koʻlami bu masalani dolzarb qilmoqda: 10 ming 
dona yuk vagonini qurish, 6 mingdan ortigʻini tiklash, 250 ta zamonaviy yoʻlovchi vagonini ishlab chiqarish 
hamda Xitoydan 88 ta lokomotiv xarid qilish rejalashtirilgan [1]. Holbuki, ixtisoslashgan ikki yuk vagonsozlik 
korxonasining umumiy quvvati yiliga 1000–1500 dona deb baholanadi [2].

“Oʻzbekiston — 2030” strategiyasi [3] va PQ-99-son qaror [4] sanoatda qoʻshilgan qiymat zanjirlarini 
rivojlantirishni ustuvor vazifa sifatida belgilagan. 2026-yil 6-fevraldagi Farmonda esa yirik korxonalarning 

ishlab chiqarish zanjirlariga kichik va oʻrta biznesni keng jalb qilish hamda mahalliy ishlab chiqarishning global 
yetkazib berish zanjirlariga integratsiyalashuvini taʼminlash maqsad qilib qoʻyilgan [5]. “Temir yoʻl transporti 
toʻgʻrisida”gi Qonun [6] va “Davlat-xususiy sheriklik toʻgʻrisida”gi Qonun [7] sohaga xususiy kapital va davlat-
xususiy sheriklik1 mexanizmlarini jalb etishning huquqiy asosini yaratdi.

Biroq amaliyotda integratsiya shakllari tasodifiy, koʻpincha bitta loyiha doirasida tanlanmoqda; ularni 
tanlash mezonlari va iqtisodiy samarasini baholash uslubiyati ishlab chiqilmagan. 

Tadqiqot maqsadi — sanoat kooperatsiyasi sharoitida temir yoʻl mashinasozligi korxonalarining iqtisodiy 
integratsiyalashuv mexanizmlarini tizimlashtirish va integratsiya shaklini tanlashning ilmiy asoslangan 
yondashuvini ishlab chiqish.

M A V Z U G A  O I D  A D A B I Y O T L A R  S H A R H I
“Iqtisodiy integratsiya” tushunchasi dastlab davlatlararo darajada B. Balassa tomonidan bosqichma-bosqich 

jarayon sifatida tavsiflangan [8]. Korxonalar darajasida esa u ishlab chiqarish faoliyatini muvofiqlashtirish usulini 
tanlash bilan bogʻliq2. O. Williamson bozor va ierarxiya oʻrtasidagi tanlovni tranzaksion xarajatlar orqali izohlab, 
aktivlar spetsifikligi va noaniqlik yuqori boʻlganda vertikal integratsiya afzal ekanini koʻrsatgan [9]. S. Grossman 
va O. Hart integratsiyaning mohiyatini qoldiq nazorat huquqlari3 taqsimoti bilan bogʻlagan [10]. K. Harrigan esa 
integratsiyaning toʻliq, qisman (taper) va kvasi-integratsiya kabi darajalarini ajratib, ularni tarmoq barqarorligi va 
talab noaniqligiga moslash zarurligini asoslagan [11].

W. Powell tarmoq shaklidagi tashkil etishni “na bozor, na ierarxiya” boʻlgan mustaqil muvofiqlashtirish usuli 
sifatida taʼriflagan [12], R. Gulati esa strategik alyanslar va tarmoqlar korxonalarga resurs va axborotga kirish 
imkonini berishini koʻrsatgan [13]. B. Kogut [14] va J.-F. Hennart [15] qoʻshma korxonalarni yashirin (yozilmagan) 
bilimlarni uzatish va tranzaksion xarajatlarni kamaytirish vositasi sifatida tahlil qilgan. D. Teece innovatsiya 
foydasining kimga tegishi qoʻshimcha aktivlarga — ishlab chiqarish, servis va sotish infratuzilmasiga — egalik 
bilan belgilanishini isbotlagan [16]. J. Humphrey va H. Schmitz global qiymat zanjiriga qoʻshilish usuli mahalliy 
korxonalarning texnologik yuksalish imkoniyatlarini belgilashini koʻrsatgan [17].

Rus iqtisodiy maktabida G.B. Kleyner korxonani mezoiqtisodiy tizimlar tarkibidagi subyekt sifatida 
oʻrganib, integratsiyalashgan tuzilmalarni strategik barqarorlik omili deb hisoblagan [18]. M.A. Miller vertikal 
integratsiyalashgan tuzilmalar mintaqaviy sanoatda kooperatsion zanjirlarni shakllantiruvchi markaz vazifasini 
bajarishini aniqlagan [19]. Mahalliy tadqiqotlarda B.B. Mullabayev yengil sanoatni vertikal integratsiya asosida 
rivojlantirish tajribasini [20], A.A. Zoxidov transport tizimini boshqarish mexanizmlarini [21], F.S. Saidmurodov 
esa temir yoʻl sohasida DXSH va taʼmirlash quvvatlari bozorini shakllantirish zaruratini [22] asoslagan. 
Ammo temir yoʻl mashinasozligi korxonalarining integratsiya mexanizmlari kompleks tarzda oʻrganilmagan. 
Integratsiya shakllari 1-jadvalda umumlashtirilgan.

1-jadval. 
Temir yoʻl mashinasozligi korxonalari iqtisodiy integratsiyasining shakllari4

Integratsiya shakli Muvofiqlashtirish vositasi Nazariy asos Tarmoqdagi koʻrinishi

Toʻliq vertikal (xolding) Mulk va maʼmuriy boshqaruv O. Williamson; S. 
Grossman, O. Hart

Vagonsozlik zavodlarining OʻTY tarkibida 
boʻlishi

Kvazi-integratsiya Uzoq muddatli va kafolatli xarid 
shartnomalari K. Harrigan Butlovchilar yetkazib berish boʻyicha koʻp 

yillik shartnomalar

Tarmoq (klaster) Ishonch, memorandum, 
umumiy dasturlar W. Powell; R. Gulati Metallurgiya, quyuv va vagonsozlik 

korxonalarining qoʻshma loyihalari

Qoʻshma korxona, alyans Ulushli ishtirok, litsenziya, 
texnologiya transferi

B. Kogut; J.-F. Hennart; 
D. Teece

Xorijiy ishlab chiqaruvchi bilan 
mahalliylashtirish va servis loyihalari

Ishonchli boshqaruv, 
DXSH

Boshqaruv huquqini shartnoma 
asosida berish S. Grossman, O. Hart Davlat ulushini strategik investor 

boshqaruviga berish

T A D Q I Q O T  M E T O D O L O G I YA S I
Tadqiqotda institutsional tahlil, keys-stadi (amaliy holatlar) usuli, qiyosiy tahlil, reja va ijroni taqqoslash 

hamda ekspert baholash usullari qoʻllanildi. Amaliy holatlar sifatida 2023–2026-yillarda amalga oshirilgan oltita 

1	 Davlat-xususiy sheriklik (DXSH) — davlat sherigi va xususiy sherikning resurslarni birlashtirish, risklar va daromadlarni taqsimlash 
asosidagi uzoq muddatli huquqiy hamkorligi.

2	 Korxonalar integratsiyasi — mustaqil xoʻjalik subyektlari faoliyatini mulkiy, shartnomaviy yoki tashkiliy aloqalar orqali yagona 
maqsadga boʻysundirish jarayoni.

3	 Qoldiq nazorat huquqlari — shartnomada oldindan belgilanmagan vaziyatlarda aktivdan foydalanish toʻgʻrisida qaror qabul qilish 
huquqi (Grossman va Hart, 1986).

4	 Manba: 1-jadvalda keltirilgan adabiyotlar asosida muallif ishlanmasi.

integratsiya loyihasi tanlab olindi. Har bir mexanizm ikki oʻq boʻyicha 1–5 ballik shkalada baholandi: mulkiy va 
boshqaruv integratsiyasi darajasi (ulushli ishtirok, boshqaruv huquqlari, shartnoma muddati) hamda texnologik 
oʻrganish salohiyati (texnologiya transferi, kadrlar tayyorlash, mahalliy ishlab chiqarish koʻlami). Axborot 
bazasini qonun hujjatlari, OʻTY faoliyatiga oid rasmiy axborotlar va xalqaro tahliliy manbalar tashkil etdi.

T A H L I L  V A  N A T I J A L A R
Integratsiya mexanizmlari tipologiyasi. Tahlil Oʻzbekiston temir yoʻl mashinasozligida integratsiyaning 

beshta mexanizmi shakllanganini koʻrsatdi.
Birinchidan, xolding ichki vertikal integratsiya: Toshkent quyuv-mexanika va Andijon mexanika zavodlari 

OʻTY tarkibida faoliyat yuritadi [2]. SHu doirada 2023–2025-yillarda qiymati 105 mln AQSH dollari boʻlgan 
loyihada 1590 dona yarim ochiq vagon ishlab chiqarilgan, 2025–2026-yillarga moʻljallangan 150 mln dollarlik 
keyingi bosqichda esa yuk va yoʻlovchi vagonlari qurilishi bilan birga korxonalarni modernizatsiya qilish koʻzda 
tutilgan [23].

Ikkinchidan, tarmoqlararo shartnomaviy integratsiya: 2024-yil noyabrdagi sanoat yarmarkasida Olmaliq 
kon-metallurgiya kombinati (OKMK), OʻTY va Andijon mexanika zavodi oʻrtasida imzolangan memorandum 
asosida umumiy qiymati 501,76 mlrd soʻm boʻlgan 115 tonnalik dumpkar vagonlarini ishlab chiqarish loyihasi 
amalga oshirilmoqda; “Navoiyuran” buyurtmasi boʻyicha esa 45 ta sisterna tayyorlanmoqda [24]. Bu yerda 
buyurtmachi korxona bir vaqtning oʻzida xomashyo yetkazib beruvchi va yakuniy isteʼmolchi vazifasini bajaradi.

Uchinchidan, mulkiy-boshqaruv integratsiyasi: Toshkent yoʻlovchi vagonlarini qurish va taʼmirlash 
zavodi (TYVQTZ) ustav fondidagi 90,02 foizlik davlat ulushi 2025-yil yanvarida ishonchli boshqaruv5ga 
berilgan; PQ-391-son qaror (2025-yil 27-dekabr) bilan shartnoma muddati keyinchalik bosqichma-bosqich 
xususiylashtirish sharti bilan bir yilga uzaytirilgan [25].

Toʻrtinchidan, xalqaro texnologik alyans: OʻTY va Škoda oʻrtasidagi 120 mln yevrolik shartnoma 10 ta 
elektropoyezd yetkazib berish bilan birga ishlab chiqarishni qisman mahalliylashtirish, texnik xizmat koʻrsatish 
boʻyicha qoʻshma korxona va oʻquv akademiyasini tashkil etishni nazarda tutadi [26]. Beshinchidan, muzokara 
bosqichidagi eksportga yoʻnaltirilgan integratsiya: Vengriya investorlari bilan vagonlarni Oʻzbekistonda ishlab 
chiqarib, uchinchi mamlakatlarga eksport qilish imkoniyati muhokama qilinmoqda [27]. Mexanizmlarning 
qiyosiy pozitsiyasi 1-rasmda koʻrsatilgan.

1-rasm. Temir yoʻl mashinasozligidagi integratsiya mexanizmlarining pozitsiyalashuvi6

5	 Ishonchli boshqaruv — mulkdor oʻz mulkini (ulushini) mulk huquqini oʻtkazmasdan, shartnoma asosida boshqa shaxs boshqaruviga 
berishi.

6	 Muallif ishlanmasi (ekspert baholash, 1–5 ball). AMZ — Andijon mexanika zavodi.

Rasmdan koʻrinadiki, xolding ichki integratsiya yuqori mulkiy nazoratga ega boʻlsa-da, tashqi texnologiya 
oqimini taʼminlamaydi; aksincha, xorijiy alyanslar texnologik oʻrganish salohiyati yuqori, ammo mulkiy nazorat 
qisman hamkorga oʻtadi. Eng muvozanatli holat — “strategik integratsiya” kvadranti boʻlib, unga mahalliy 
ishtirokni saqlagan holda texnologiya transferini taʼminlovchi mexanizmlar kiradi.

Reja va ijro tahlili. 2025–2026-yillar bosqichida qurilishi boshlangan 954 dona yuk va 70 dona yoʻlovchi 
vagonidan 2026-yil fevral holatiga 340 dona sisterna va 45 dona yoʻlovchi vagoni ishlab chiqarilgan [23] 
(2-rasm).

2-rasm. 2025–2026-yillar bosqichi boʻyicha vagon ishlab chiqarish rejasi va ijrosi7

Yoʻlovchi vagonlari boʻyicha ijro 64,3 foiz, yuk vagonlari boʻyicha esa 35,6 foizni tashkil etmoqda. Yuk 
vagonlari qurilishidagi sustlik aravacha, avtoqoʻshgich va quyma detallar kabi butlovchilar taʼminotining ichki 
quvvatlar bilan cheklanganini koʻrsatadi. Bu ichki xolding integratsiyasini tashqi ixtisoslashgan yetkazib 
beruvchilar bilan kvasi-integratsiya bilan toʻldirish zaruratini tasdiqlaydi.

Davlat qoʻllab-quvvatlash instrumentlari. 2026-yil 6-fevraldagi Farmon integratsiya jarayonlarini 
ragʻbatlantiruvchi moliyaviy va institutsional instrumentlar majmuini joriy etdi (2-jadval).

2-jadval. 
Integratsiyani ragʻbatlantiruvchi davlat instrumentlari va ularning tarmoqqa taʼsiri8

Instrument Asosiy parametrlari Integratsiyaga taʼsiri
Imtiyozli kredit (Sanoat 

kooperatsiyasini rivojlantirish 
jamgʻarmasi)

Xorijiy valyutada 6%, milliy valyutada 12%, 
10 yilgacha, bir loyihaga 10 mln dollargacha

Butlovchi yetkazib beruvchilarning 
quvvat yaratishi

Texnologiya transferi 
subsidiyasi

Xarajatlarning 30% gacha, 1 mln dollardan 
koʻp boʻlmagan

Litsenziya va alyans shakllarini 
ragʻbatlantirish

Kafolatli xarid shartnomasi Tavsiya etilgan mahsulotni oʻzlashtirgan 
subyekt bilan tuziladi

Kvazi-integratsiya, spetsifik 
investitsiya riskini kamaytirish

Bojxona imtiyozi
Oʻxshashi ishlab chiqarilmaydigan 

xomashyo va butlovchilar 3 yilga boj 
toʻlovidan ozod

Mahalliylashtirishning dastlabki 
bosqichini yengillashtirish

Davlat xaridlarida narx 
preferensiyasi

Mahalliy ishlab chiqaruvchilar soniga qarab 
15, 12 yoki 8 foiz

Mahalliy yetkazib beruvchilarning 
bozorga kirishi

Lotlarga boʻlish va TCO 
baholash (2027-yildan)

Xarid texnologik zanjir boʻyicha lotlarga 
boʻlinadi; umumiy egalik qiymati hisoblanadi

KOBlarning yirik loyihalar zanjiriga 
qoʻshilishi

Integratsiya shaklini tanlash va samarasini baholash. Tahlil asosida integratsiya shaklini ikki mezon 
— aktivlar spetsifikligi (S) va texnologik murakkablik (K) boʻyicha tanlash taklif etiladi: S va K past boʻlganda — 
bozor xaridi; S yuqori, K past boʻlganda — xolding ichki yoki kvasi-integratsiya; S past, K yuqori boʻlganda — 
litsenziya va texnologik alyans; ikkalasi yuqori boʻlganda — qoʻshma korxona yoki DXSH. Tanlangan shaklning 
sof iqtisodiy samarasi quyidagicha aniqlanadi:

Eint = ΔTX + ΔL + ΔP + Rr – Kk – I / T,

7	 [23] maʼlumotlari asosida muallif hisob-kitobi. Yuk vagonlari ijrosi manbada sisternalar boʻyicha keltirilgan.
8	 [5] asosida muallif ishlanmasi.

bu yerda: 
ΔTX — tranzaksion xarajatlar tejami; 
ΔL — logistika va zaxira xarajatlari tejami; 
ΔP — ishlab chiqarish hajmi oshishidan tannarx tejami; 
Rr — relyatsion renta9 (birgalikdagi innovatsiya natijasi); 
Kk — koordinatsiya va nazorat xarajatlari; 
I — integratsiya uchun investitsiyalar; 
T — loyihaning amal qilish muddati (yil). 
Eint > 0 boʻlganda tanlangan shakl iqtisodiy jihatdan asoslangan hisoblanadi.
Natijalar D. Teece xulosalari bilan uygʻun [16]: xalqaro alyanslarda texnologiya egasi qoʻshimcha aktivlarni 

— servis, taʼmir va oʻqitish infratuzilmasini nazorat qilsa, innovatsiya foydasining asosiy qismi unga tegadi. 
Shu bois Škoda loyihasida servis qoʻshma korxonasi va akademiya tashkil etilishi [26] mahalliy tomon uchun 
muhim yutuq hisoblanadi. TYVQTZ misolida Grossman–Hart nazariyasi [10] nuqtayi nazaridan qoldiq nazorat 
huquqlarining ishonchli boshqaruvchiga oʻtishi mahalliylashtirish majburiyatlarini shartnomada aniq koʻrsatishni 
talab etadi. Farmonda yirik investitsiya loyihalarini sanoat kooperatsiyasiga qoʻshgan hissasi va mahalliy kadrlar 
ulushi boʻyicha baholash mezonlarining belgilanishi [5] bu muammoni hal etishning institutsional asosidir.

K. Harrigan taʼkidlaganidek [11], talab noaniq boʻlgan sharoitda toʻliq vertikal integratsiya korxonani ortiqcha 
quvvatlar riskiga duchor qiladi. Harakatlanuvchi tarkibga talab davlat dasturlari bilan bogʻliq va siklik boʻlgani 
uchun “qisman integratsiya” — asosiy texnologik operatsiyalarni xolding ichida saqlab, standart butlovchilarni 
kafolatli shartnomalar orqali tashqaridan xarid qilish maqbul strategiya hisoblanadi. Tadqiqot cheklovi — 
ekspert baholashning subyektivligi va korxonalar kesimidagi xarajatlar maʼlumotlarining ochiq emasligi; sof 
samara formulasi keyingi tadqiqotlarda aniq loyihalar maʼlumotlari asosida aprobatsiya qilinishi lozim.

X U L O S A  V A  T A K L I F L A R
1. Temir yoʻl mashinasozligida iqtisodiy integratsiya bozor va ierarxiya oʻrtasidagi keng spektrda — kvasi-

integratsiyadan qoʻshma korxonagacha amalga oshadi; shaklni tanlash aktivlar spetsifikligi va texnologik 
murakkablikka bogʻliq.

2. Oʻzbekistonda beshta integratsiya mexanizmi shakllangan: xolding ichki, tarmoqlararo shartnomaviy, 
mulkiy-boshqaruv, xalqaro texnologik va eksportga yoʻnaltirilgan integratsiya.

3. 2025–2026-yillar bosqichida yuk vagonlari boʻyicha ijroning 35,6 foizda qolayotgani butlovchilar 
taʼminotini kvasi-integratsiya orqali kengaytirish zaruratini koʻrsatadi.

4. Ishonchli boshqaruv va xususiylashtirish shartnomalariga mahalliylashtirish darajasi, mahalliy kadrlar 
ulushi va texnologiya transferi boʻyicha majburiy koʻrsatkichlarni kiritish tavsiya etiladi.

5. Integratsiya loyihalarini tanlash va moliyalashtirishda taklif etilgan sof samara koʻrsatkichidan (E_int) 
foydalanish Sanoat kooperatsiyasini rivojlantirish jamgʻarmasi mablagʻlarining samarali taqsimlanishiga xizmat 
qiladi.

